Татарстан Республикасы Яр Чаллы шәһәре
“82 нче “КӨНБАГЫШКАЙ” балалар бакчасы”
муниципаль бюджет мәктәпкәчә белем бирү учреждениесенең
югары квалификацион категорияле тәрбиячеләре
Шәрифуллина Рузалия Зарифулла кызы,
Тухбатуллина Гөлнара Гайнелхак кызы
Сайра син, тургай!.
Зал агачлар, кошлар белән бизәлгән. Агачларга кош оялары рәсемнәре эленгән. Өй күренеше тирәсендә әтиләр осталыгы белән эшләнгән кош оялары. 
Салмак көй уйный.
Алып баручы.
Ачылды ак калын юрган,
Исте апрель җилләре.
Кошлар кайта – сагындырган	
Туган – үскән җирләре.
Көннәрен юлда үткәреп,
Куанышып очалар.
Канатларын күтәреп,
Яз китерә ич алар. (Залга битлекләр кигән балалар кошлар булып очып керәләр. Кошлар тавышы ишетелә.)
Җыр “Яз җитә”.
Бала. Яз җиткәч безнең якка
Килде кара каргалар.
Кычкыралар: кар да кар,
Килдек, чыгып каршы ал! (Залга 2 кош – кара каргалар очып керә)
1 карга. Килдек, килдек, очып ерак җирдән,
Курыкмыйча ачы, салкын җилдән.
2 карга. Яз хәбәрен сезгә китердек без,
Гафу , дуслар, озак көттердек без.
Хәзер менә оя ясап тизрәк
Бала – чага чыгарырга кирәк.
Балалар такмаклый:
Карга әйтә: кар – кар,
Туем җитте, бар-бар.
Карга. Ярма, күкәй алып бар,
Сөт маеңны тагын ал.
Әйдә дустым, оя корыйк,
Оя корыйк, кар-кар.
Алып баручы. Күрегезче, балалар, каргалар оя ясыйлар. Алар ояларын нидән коралар икән?
Чү! Туктагыз, тыныгыз!
Колак салыйк, тыңлагыз.
Кем ул анда сызгыра,
Ягез, тыңлап, әйтеп карагыз? (Язмада сыерчык тавышы ишетелә.)
Нинди илләр күрдегез?
1 сыерчык
Ерак – ерак илләрдә булдык,
Озын – озын юллар үттек.
2 сыерчык.
Без сагындык туган якны,
Көмеш сулы чишмәләрне.
Зифа буйлы каеннарны,
Монда калган дусларны.
Икесе бергә. Сез безнең ояларны туздырмадыгызмы?
Балалар. Юк, юк, тимибез без сезгә,
Оялар ясадык бергә – бергә! (Агачларга рәсем һәм кисеп ябыштыру дәресләрендә ясалган эшләрен куялар.)
Бала. (Өйдән чыгып әтисе ясаган ояны куя).
Сыерчыгым, кил инде,
Оя куйдым, күр инде.
Сине сагынып көткәнемне
Шуңа карап бел инде.
Әй дусларым, килегез!
Бергә – бергә уйныйбыз.
Уен “Сыерчыклар”
А.б. Менә дусларым, сыерчыклар булып дус, матур уйнадыгыз, тик сезне усал песи куркытты. Әгәр безнең кошларга да шулай куркыныч янаса, сез ни эшләр идегез икән? (балаларның фикерләре)
Карагыз әле, каргалар да оя ясарга керештеләр. Рәхмәт сезгә, сыерчыкларны оя ясап каршы агансыз, сез бик тырышкансыз! Ә ни өчен бу кошлар көзен бездән киткән иделәр, сез ничек уйлыйсыз? Әгәр кошлар булмаса, ни булыр иде? 
Хәзер инде тыңлагыз:
Тагын бар кунагыбыз.
Аны каршы алыгыз,
Тавышын тыңлап калыгыз (бер кош очып керә)
Тургай – Бала.
Исәнмесез, дусларым! 
Кырлар өстеннән очам мин,
Күлдән иелеп су эчәм,
Болыннарга ямь бирәм.
Я, әйтегез, исемем ничек икән?
Бала. Әйе, килде безгә тургайлар,
Матур, моңлы кошкайлар.
Туган якларга кайтып,
Очып очып сайрыйлар
Безнең якын дускайлар!
Менә, дуслар, күрегез, безнең дә тургай кебек җырлаучы кызыбыз – кошчыгыбыз бар. Ул кошчык – Айсылу.
Җыр “Сайра, тургай”
А.б.: Дуслар, менә ничек күңелле һәм рәхәт безнең туган якларга кошлар кайткач. Ә хәзер әйдәгез әле, сезне дә сынап, уйнап карыйк.
Уен “Үз ояңны тап”
Уен “Кем җитез оя ясый”
-Рәхмәт, бик җитез булдыгыз, шулай кош ояларын саклап, үскәч үзегез дә чын оялар ясарсыз дип ышанып калабыз.
Бала Габдулла Тукайның “Кошларга” шигырен укый.
Бала: Ә хәзер мин дә табышмак әйтәм, тыңлагыз.
Төскә – биткә бәхәссез, 
Гап – гади бер кош үзе.
Тавышын тыңлап кара
Бәлки танырсың үзең?
(Язмада кош тавышы; бер кыз бала очып килә)
· Әйе, дуслар, бик дөрес уйлыйсыз, бу мин – сандугач, ә хәзер җырымны тыңлагыз.
Җыр “Сандугачлар сайрыйлар”
А.б. Чү, карагыз, балалар,
Әнә тагын бер кошчык килгән,
Ул безгә ни сөйли икән?
Кошчык. Койрык озын, ак түшем,
Кыска томшык мин үзем.
Соңга калып киләм мин!
Саклыйсыз сез кошларны,
Шуңа сезне сөям мин,
Шуңа сезгә киләм мин.
Таныдыгызмы мине, дусларым?
Әйе, мин – карлыгач, тик мин ялгызым түгел, әнә күпме дусларым бар, каршы алыгыз!
[bookmark: _GoBack]Җырлы бию “Твью-твью, чию-чию”
Бала. Дусларым, карагыз әле, карагыз! Әнә еракта, агачта бер кош утыра, күрәсезме? Әйдәгез аны да якынрак барып карыйк әле, тик шауламагыз, куркытмыйк, аның белән дә танышыйк.
 Кош-күке. Бу-мин, кәккүк, 
Бала чыгармыйсыңмы диеп 
Гаеплисез, мин беләм.
Йонлач кортларны аулыйм,
Мактаулымын шуның белән. (Кәккүк тавышы)
Балалар. Исәнме, кәккүк, без бик шат килүеңә, әйдә урманнарга рәхим ит. (Тасмадан җил, шомлы көй, елаган тавыш килә).
А.б. Балалар, тирә – якка карагыз әле, ишетәсезме, моңлы, елаган тавыш килә. Ни булды икән, каян килә бу тавыш? (балаларның фикерләре: кош егылып төшкән, оясы тузган, агач сынган һ.б.)
Чыннан да, карагыз әле, каен елый, нигә елый икән, сез ничек уйлыйсыз? Әйе, бик дөрес, ул яфрак яра алмый, корып килә икән, тизрәк табибны чакырыйк, дәваласын безнең каенны (телефонны алып шалтырата башлый).
Кошлар (кычкырышалар). Юк, юк, кирәкми, безнең үз докторыбыз бар, тукранны чакырырга кирәк, без дә ярдәм итәрбез.
-“Тукран дус, ярдәм ит!” (Каен янына тукран килеп чукый башлый, аның янына бала килә).
Бала белән тукран сөйләшә.
Син нишлисең, тукран?
Агач чокып утырам.
Ник чокыйсың, тукран?
Кортлар чүплим мин, туган.
Ник чүплисең, тукран?
Шулай тамак туйдырам.
Туйдыңмы инде, тукран?
Туймадым әле, туган.
Кайчан туясың, тукран?
Сорау бирмәсәң , туям.
Эшем бик күп бит, туган.
Рәхмәт, рәхмәт, армый эшлә, тукран.
Тук-тук, мин тырышам, туган.
Кошлар. Әйдә, әйдә, коткарыйк агачны, тукран туган.
А.б. Рәхмәт сезгә, канатлы дусларыбыз, табигатьне саклавыгыз өчен.
Балалар.
Без дә сезне сакларбыз.
Сезгә оялар ясарбыз.
Сез бала чыгарганда тавышланмабыз.
Кышын да җимлекләр куярбыз.
Сайрагыз сез, сайрагыз!
Бала. Мин кошларны бик яратам,
Чөнки алар ягымлы.
Йомшак, кечкенә, матур,
Тавышлары тылсымлы.
Алар сайрый башлаганда
Күңелгә җылы керә.
Яшисе һәм кошлар кебек
Күктә очасы килә,
Биеп йөрисе килә.
Бию “Нәни кошчыклар”
А.б. Балалар, күрегез әле, нинди күп кошлар килде бүген безгә, санап чыгыйк әле. Кара каргалар, сыерчыклар, тургайлар, сандугачлар, карлыгачлар, кәккүкләр.
Бала. Без шат сезгә, кошкайлар,
Сез киләсен белдек без.
Агачларга матур-матур
Өйләр ясап элдек без.
Хәзер инде сайрашыгыз,
Оялар сайлашыгыз,
Җиләк-җимеш бакчасында
Күбрәк кайнашыгыз.
Җыр “Нәни дусларым”
Килегез , кил, кошкайлар,
Сез бит безнең дускайлар!
Сезне саклап торырбыз,
Сезгә рәхмәт диябез.
Бакчабызга куныгыз,
Көн дә кунак булыгыз! 
 
